
Хураангуй
Энэхүү өгүүлэлд буриадын эрийн гурван наадам буюу “сур харбаан”-ны нэгэн гол төрөл болох хурдан морины уралдааны тухай түүхэн талаас нь зарим зүйлийг тодруулан авч үзэхийн зэрэгцээ буриадын хурдан морины цолыг халх монголын хурдан морины цолтой харьцуулан шинжилж, ижил болон ялгаатай талыг тодруулан гаргах зорилго дэвшүүлсэн болно.

Буриад монголчуудын нийгэм, аж байдлын 
түүхэн нөхцлийн тухай 

Түүх сурвалжаас үзэхэд буриад түмэн ой тайгын бүсээр ан авыг эрхлэн амьдарч ойн иргэд хэмээх угсаа бүлгийн онцлог нэгдэлд хамрагдаж, ерөнхийдөө монгол түрэг хэлт овог аймгуудтай хөршилж, хутгалдаж, найрамдаж, дайтаж, нүүж сууж явсаар нутаг, харьяаллын хувьд хуваагдаж, үндэс угсааны хувьд харилцан сүлэлдсэн боловч уламжлалт соёлын өвөө илүү өвөг (эртний) шинжээр нь хадгалж үлдсэн эртний нүүдэлч монгол туургатны нэгээхэн хэсэг нь билээ. Нүүдэлчин монгол угсаатнуудын хувьд эртнээс нааш уламжлан ирсэн баяр цэнгэл, уламжлалт наадам цэнгээн байсан бөгөөд цаг цагийн жамаар хувьсан өөрчлөгдөж, шинэ түүхэн нөхцөл байдалд өөрчлөгдөн шинэчлэгдсээр иржээ. Тэдний дотор монгол туургатны ид хавын бахархал, шалгуур болсон эрийн гурван наадам эртнээс нааш байсаар ирсэн нь тэдний ардын аман зохиол, тууль, домог үлгэрт хадгалагдан ирсэн төдийгүй түүхэн баримт бичгүүдэд тэмдэглэгдэн үлдсэн байна.
Буриадууд нь бусад монгол туургатныхаа нэгэн адил эрийн гурван наадмыг хийж, баярлан цэнгэж ирсэн уламжлалтай. Гэвч түүхийн олон нугачаа, монгол туургатнаасаа тасран холдсон байдал зэрэг нь тэдний уламжлалт соёл, өв уламжлалд нөлөө үзүүлэхийн зэрэгцээ оросын болон европын соёлын нөлөө эртнээс нааш тусгалаа олж ирсэн явдал нь буриад монголчуудын эрийн гурван наадамд хандах хандлага, наадмын утга учир, дараалалд зохих нөлөө орж өөрчлөгдөн хувьссан байх магадлалтай.
Учир нь оросууд 1600-аад оны үеэс эхлэн Сибирийн хязгаар нутгийг эзлэн түрэмгийлэх бодлого хэрэгжүүлж эхэлсэн нь монголчуудын[footnoteRef:2] умард хязгаар нутаг болох Байгаль далайд тулж ирсэн бөгөөд тэнд нутаглаж байсан хамниган, хори, эхирэд, булгад зэрэг олон аймгийн монголчуудад хүнд цохилт болжээ. Мөн тэр үед дорно зүгээс Хятадын Мин улсыг мөхөөсөн эртний зүрчид угсааны манж нар монголчуудыг уулгалан довтлох болж, дээрээс нь баруун монголчууд болох дөрвөн ойрадууд Зүүн гарын хаант[footnoteRef:3] улсыг байгуулж, бүх монголчуудыг нэгтгэх, манжийг эсэргүүцэн тэмцэж байсан зэрэг түүхийн олон шалтгаанаас болж монголын хойд хязгаар болсон буриадууд монголчуудаасаа тусгаарлагдан оросын түрэмгийллийн бай болох бодит нөхцөлийг бүрдүүлжээ. Иймээс буриад монголчууд нь 1630-аад оноос хойш оросын эзлэн түрэмгийлэгчдийн эсрэг цус урсгасан удаа дараагийн дайн, бага хэмжээний бослого хөдөлгөөнийг өрнүүлж, тууштай тэмцэж байсан хэдий ч төв монголчуудаасаа дэмжлэг авч чадаагүйн улмаас аажим аажимдаа түрэгдэн шахагдаж, зарим нь сайн дураараа, зарим нь аргагүйн эрхэнд оросын харьяалалд орсон байна. Мөн энэ үед манжийн довтолгоон, эзлэн түрэмгийллээс зугтсан төв монголын овог аймгуудаас зарим нь орост нүүдэллэн очиж дагаар орсон зэрэг нь XVII зууны үеэс буриад гэсэн угсаатны бүрэлдхүүн түүхийн тавцанаа гарч иржээ. [2:  1620-иод оны үед монголчууд нь нийт 44 түмэнд хуваагдсан байсан бөгөөд төв монголчууд нь 40 түмэн, баруун монголчууд нь 4 түмэнд хуваагдаж, энэхүү бие даасан тархай бутархай байдал нь монголчуудын эвдэрэлийн үүдийг нээж, бусад их гүрний улс төрийн бодлогын золиос болох боломжийг бүрдүүлжээ. ]  [3:  Дөрвөн ойрадын Цоросын хант улсын эзэн захирагч Эрдэнэбаатар хунтайжийн хүү Галдан бошигт /1644 - 1697/ Ойрад монголын түүхэнд анх удаа Зүүн гарын хаант хүчирхэг нэгдсэн улсыг байгуулж, Манж Чин улс, Оросын хаант улстай мөр зэрэгцэн оршиж, монголчуудын тусгаар тогтнолын төлөө тууштай тэмцэж байв. ] 

Манж нар түүхийн тавцанд хүчирхэгжин гарч ирж, дорно дахины улс орнуудыг булаан эзэлж, их гүрнийг байгуулж байсан тэр үетэй давхцан оросын эзэнт гүрэн өөрсдийн газар нутгийг тэлэх, эзлэн түрэмгийлэх бодлогоо зүүн зүг хандуулж эхэлсэн явдал нь тохиолдлын зүйл биш байсан юм. Сибирийн олон овог аймгийг амархан буулгаж авсан оросууд монголчуудтай хамгийн ихээр цус урсгасан дайныг урт удаан хугацаанд хийсэн бөгөөд хэрвээ манжууд монголчуудыг хооронд нь талцуулж, янз бүрийн арга хэрэглээгүй бол магадгүй буриадууд монголын нэгэн бүрэлдэхүүн хэсэг хэвээр үлдэх байсан ч байж болох. Манжийн төрийн бодлого нь монголчуудыг хооронд нь хагаралдуулдсан төдийгүй, аажим аажимаар идэх замаар ноёд, түшмэдийг өөрийн эрхшээлд оруулж, монголчуудыг шарын шашинаар дамжуулан бүрэн эрхшээлдээ оруулах уран нарийн ухаалаг бодлогыг хэрэгжүүлсний үр дүнд монголчууд манжийн эрхшээлд 220 жил талхигдан дарлагдсан билээ.
Оросын эзэнт гүрний хувьд Азид хүчирхэгжин гарч ирсэн манж нар дэлхийн томоохон гүрний нэг Хятадын төрийг эзлэн авч, ноёрхолоо тогтоосон явдал нь тэдэнтэй зүй зохистой харилцах аргыг боловсруулахад хүргэсэн бөгөөд хоёрын дундаас хожоо хайх замаар монгол манж нарын дайны завсар дундаас буриад монголчуудыг нь овжин нь аргагүй сугалан авч, хүн ам, байгалийн баялгийг нь эзлэх бодлогоо амжилттай хэрэгжүүлсэн юм. Энэ бүхний үр дүнд Оросын эзэнт гүрний төлөөний хүн, элчин Фёдор Алексейвич Головин[footnoteRef:4] Манж Чин улстай хилийн гэрээг анх удаа Нерчу гэдэг газар байгуулсан нь буриадыг бүр мөсөн таслан өөрийн хил хязгаарт оруулж, эзэмшил, харьяат болгосон юм.  [4:  Тойргийн захирагч, Брянский мужийн сайд, Оросын элчин, адмирал, хожим нь фелдмаршал болсон Фёдор Алексейвич Головин /1650 – 1706/] 

“...Гэрээг 1689 оны наймдугаар сарын 27-нд орос хэлээр, 28-нд манж, латин хэлээр тус тус байгуулж мөн сарын 29-нд латин эх дээр талууд гарын үсэг зурж солилцсон юм. ... 1689 оны Нерчуугийн гэрээг Манж, Орос, Латин гурван хэлээр үйлдсэн бөгөөд бүгд адилхан хуулийн хүчинтэй болно. Гэрээний манж хэлээр бичигдсэн хувийг “Энх амгалангийн хорин наймдугаар оны долоон сарын хорин дөрвөн” буюу 1689 оны 8 сарын 28-нд, латин хэлээр бичсэн хоёр хувийг мөн адил “Кансигийн хорин наймдугаар оны долоон сарын хорин дөрвөн” буюу 1689 оны 8 сарын 28-нд, орос хэлээр бичсэн хувийг 1689 оны 8 сарын 27-нд тус тус үйлдсэн бөгөөд тус оны 8 сарын 29-нд латин хэлээр бичигдсэн хоёр хувьд харилцан гарын үсэг зуралцсан байна...”[footnoteRef:5] [5:  Э.Батжавхлан “Нечугийн гэрээний эхүүд ба орчуулгын эхүүдийг харьцуулан үзэх нь” өгүүлэл. “Хүрэлтогоот – 2007” эрдэм шинжилгээний бага хурлын эмхтгэл. УБ, 2007 он. 12-р талд. ] 

Хожим нь С.Л.Рагузинский – Владиславич[footnoteRef:6] Манжийн эзэнт гүрэнтэй өмнөх хилийн гэрээг баталгаажуулан 1728 оны 4-р сараас эхлэн 6-р сар хүртэл хэлэлцэн баталсан Хиагтын Буур хээрийн гэрээгээр баталгаажин, өмнөх гэрээний үед орхигдсон, маргаан зөрөлдөөнтэй байсан зүйлийг засамжилсанаар хүчин төгөлдөр болсон байдаг. Энэ нь буриад монголчуудыг үндэстэнээс нь салган тусгаарласан түүхийн гашуун үнэн юм.  [6:  Оросоос Манж, хятад элчин дипломатаар ажиллаж байсан Савва Лукич Рагузинский – Владиславич /1670 – 1738/. Буриадын түүхийн талаар өгүүлсэн “Историко – культурный атлас бурят” /М.2001/ нэвтэрхий толийн “Бурятия в составе росии” гэсэн бүлгийн 181-р талд бичихдээ С.Л.Владиславич-Рагузинский гэж тэмдэглэсэн байгаа хэдий ч бид “Советский Энциклопедический словарь” /М.1980/ толь бичигт тэмдэглэснээр нь авлаа. ] 

Энэ түүхийн бодит баримт нь буриад монголчууд монгол туургатнаасаа салан, хүнийших ондоосох, өв уламжлал соёл, нүүдэлчний язгуурын үндсэн шинжээ гээх үндсэн шалтгааны нэг болсон юм. Энэ байдлыг буриад монголчуудын эрхэлж байсан аж ахуй, мал маллагааны арга ажиллагаа зэргээс тодорхой харагдахын зэрэгцээ нэн ялангуяа эрийн гурван наадам, баяр цэнгэл, соёлын үнэт зүйлс, тур дундаа морины соёл, хурдан морины уралдаанаас ч тодорхой харагдаж байна.

Буриад монголчуудын хурдан морины уралдааны тухай

Монголчууд эртнээс нааш цэргийн болон баяр цэнгэлийн зорилгоор наадам цэнгэл хийж, бөх барилдуулж, сур харваж, морь уралдуулан цэнгэдэг байжээ. 1696 онд анхдугаар богдод зориулан бат оршил өргөх даншиг[footnoteRef:7] наадмыг хийсэн нь монголчуудын уламжлалт баяр наадам боловсронгуй болон хөгжих боломжийг бүрдүүлжээ. Энэ үеэс эхлэн халх монголд эрийн гурван наадам жинхэнэ утгаараа хөгжин дэлгэрсэн байдаг. Гэтэл энэ үед буриад монголчууд оросын эзэмшил харьяанд орж, хил хязгаарын хувьд тусгаарлагдан оршин амьдрах болсон тул эрийн гурван наадам, тэр дундаа, бөх, хурдан морины хөгжил бараг байхгүй, хүнийшэн ондоошсон байдаг.  [7:  Төвдөөр “даншиг” гэдэг нь бат оршил гэсэн утгатай үг. Монголын анхдугаар Богд Жибзундамба хутагт өндөр гэгээн Занабазарын өлмий бат оршиход зориулсан ёслол даншигийн наадмыг 1696 онд хийжээ. Халхчууд манжид дагаар орохоос өмнө 7 хошуу байсан учраас Долоон хошуу даншиг наадам гэж заримдаа тэмдэглэдэг байжээ. Анхдаа даншгийг гурван жилд нэг удаа хийдэг байсан бөгөөд хожим нь VIII богдын үеэс /1870 - 1924/ жил бүхэн зуны сүүл сард тогтмол хийдэг болсон байна. /”Монголын нэвтэрхий толь”, I боть, ШУА, УБ., 2000 он, 315-р талд./] 

Буриадууд эрийн гурван наадам гэж хэлэлгүй “сур харбаан” гэж хэлдэг нь бидний сонирхолыг татаж байгаа бөгөөд одоо ч гэсэн энэ нэрийг хэрэглэж, сур харвааг голлон, бөх, морийг хавсарга маягтай наадаж байгаа нь дээрх миний хэлсэн олон соёлын нөлөө туссаны илрэл байхаас гадна, эртнээс нааш хийж ирсэн ажил хөдөлмөр, эрхэлж байсан аж ахуй, нийгэм соёлын бодит нөлөө байсан гэж хэлж болно. Буриадууд угаасаа түүхэндээ ойн иргэд, арын ганц модныхон гэх мэтээр ой хөвч, тайгаар нутаглаж, ан гөрөө хийж, аж ахуйгаа голлон авч явсан зэрэг нь тэднийг нүүдэлчин, мал аж ахуйд нэлээд хожуу шилжсэн байдаг онцлогтой. Энэ мэт хүчин зүйл нь тэдэнд хурдан мориноос илүү сур харвах, харваж намнах эрдэмд илүүтэй анхаарч, хөгжүүлэх нөхцөл бололцоог өгсөн юм. Тийм ч учраас буриадууд эрийн гурван наадам гэлгүй “сур харбаан” гэж нэрлэж иржээ.
Мөн буриад монголчууд одоогоос бараг 400 жилийн тэртээгээс эхлэн европын соёлын нөлөөнд орсон зэрэг нь монголчуудын уламжлалт баяр наадмын утга учирт бас нөлөөлжээ. Буриад монголчууд хурдан морийг уралдахдаа нийт монголчуудын уралдаанаас арай өвөрмөц байдлаар уралдаж ирсэн нь шууд оросын нөлөө байсан гэж үзэх үндэстэй. Юу гэвэл буриадуудын уралдааныг нэрлэж байсан байдал, уралдааны хэлбэр зэргээс мэдэж болохоор байна. Тухайлбал, баруун буриадад “Морини наадан” гэдэг байхад, зүүн буриадад “Мориной урилдаан” гэж нэрлэж байна. Эндээс харахад ч гэсэн нэг нь “наадан”, нөгөө нь “урилдаан” гэж нэрлэж байгаагаас үзсэн ч тэдний ойлголт, хандлагын зөрөө ялгаа тод харагдана. Юу гэвэл наадан гэдэг нь уралдаан гэхээс илүү зугаа, баярын үеэр хүмүүс наадан зугаацахын тулд л морь уралдаж байж. Тэдэнд уралдаан гол бус харин хөгжин баясах нь илүү байсан мэт. Гэтэл зүүн буриад нь “мориной урилдаан” гэдэг байсан нь харин нийт монголчуудын хийж байсан уралдааны мөн чанар хадгалагдаж явжээ гэж үзэж болох юм. Гэхдээ миний мэдэхийн манай нутагт хурдан морийг уядаг алдартай хүмүүс бараг байгаагүй дээ. Манай нутагт байсан халхчууд л хурдан морийг сойхоос бус буриад настайчууд бараг уядаггүй байсан. Тэдний уялаа нь халх уянаас эрс ялгаатай байв. Тэдний уясан морьд нь ойрын зайнд хурдлахаас бус холд тийм сайн давхиж байгаагүй нь тэдний морь уяж, сойх арга барилтай шууд холбоотой байсан байх гэж боддог юм. 
Оросын соёлын нөлөө нь тэдний хурдан морины уралдаан, наадам цэнгээнд нь нөлөөлсний жишээ нь гэвэл буриадууд хурдан морийг “гүйгөөшэ”, морины эзнийг “уяаша”, хурдан морь унадаг хүүхдийг “шодоог” гэж тус тус нэрлэдэг. Гүйгөөшэ, уяаша гэдэг нь уламжлалт монгол үг мөн боловч харин “Шодоог” гэдэг нь орос хэлний “седок” буюу “морь унасан хүн” гэсэн хуучны орос үг бөгөөд энэ нь буриадад сунжран дуудагдаж “шодоог” болсон байна. Мөн буриадад хурдан морины уралдааныг “хатараар, hайбар жороогоор, оодороор” гэсэн гурван төрлөөр зохион байгуулдаг байжээ. Эндээс харахад хатар, жороо зэргээр уралддаг нь эртний европын сонгодог морин уралдааны төрөл, оросын морины соёлын нөлөө туссан байгааг бүрэн илтгэнэ. Морины уралдааны зай нь богино, хамгийн холдоо 10-15 км-т уралддаг, морь унах хүүхэд нь 10-13 насны хүүхэд байдаг байв. Мөн “посторной” уралдаан гэж хэн ч гэсэн оролцож болдог, хөнгөн хөлтэй унасан морио /гүү ч байж болно/ богино зайд мөрийтэй уралдуулдаг уралдаан байдаг. Энэ нь 500 – 1000 метрт, их л хол нь 3-5 км-т уралддаг байна. Энэ нь ч гэсэн оросын богино зайн морин уралдааны уламжлал нөлөөлсөн байна. Түүнээс гадна “посторной” гэдэг үг нь оросын “быстроногий” гэсэн үгийг буриадууд сунжруулан дуудаж, өөриймшүүлж авсан нь тодорхой байна. 
Энэ мэтээр буриадын мал аж ахуй, нүүдлийн соёл нь хагас суурин иргэншилд шилжиж, мал маллагааны эдлэл хэрэглэл нь бүгд орос нэртэй байгаа нь тэдний ахуй амьдралд ямархан нөлөө үзүүлж, хувьсган өөрчилснийг тодорхой харуулдаг юм. Энэ байдал нь буриад монголчуудын хувьд төв монголчуудаасаа ялгаран салах, ахуй, соёлд нь өөрчлөлт гарахад бодит нөлөөлөл үзүүлжээ.

Буриадын хурдан морины цол, магтаалын тухай

“Монголчууд хурдан морьдынхоо хийморийг сэргээж хүзүүнд нь хадаг зүүж, жолоо цулбуурыг дээш өргөн толгой хондлойг айраг цэгээгээр мялааж, цээл сайхан хоолойгоор магтан ерөөхийг морь цоллох гэдэг. Зарим нутагт морь цоллохыг морь мялаах гэж хэлдэг. Энэ бол дэлхийд өөр хаана ч байхгүй маш өвөрмөц соёл юм. Морины цол нь түүхэн урт хугацаанд янз бүрийн хэлбэр маягтай болж хөгжсөн байна. Мөн монголын ястан үндэстэн бүр морины цолыг өөр өөрөөр дууддаг өвөрмөц онцлогтой”.[footnoteRef:8]  [8:  С.Жамбалдорж “Морин эрдэнэ”, Ерөнхий редактор Ч.Хурц, УБ, 1996, 108-р талд.] 

Монголчуудын эрийн гурван наадам нь XIX – XX зууны үед жинхэнэ боловсрон хөгжиж, өнөөгийн шинжээ бүрэн олсон төдийгүй, Ардын хувьсгалаас хойш өнөөг хүртэл улам боловсронгуй болон хөгжсөөр байгаа болно. Гэвч дөрвөд, мянгад, өөлд, үзэмчин зэрэг монголын олон угсаатны хурдан морины эртний цол, магтаал зэрэг нь бидний авч үзэж байгаа буриадын хурдан морины цол, магтаалтай төсөрхөг байгаа нь нэг гаралтай, нэг эш үндэстэй болохыг бидэнд нотлон харуулж байна. Буриадаас бусад ястан угсаатны хувьд халх монголтойгоо нэг харьяанд байсан тул тэдний нөлөөгөөр эрийн гурван наадам нь боловсронгуй болж, харьцангуй ижилссэн байдал ажиглагдана. Харин буриад монголчуудын хувьд хилийн гадна тусгаар байсан тул тэдэнд энэ байдал бодит нөлөө үзүүлж, эрийн гурван наадмын утга агуулга, мөн чанар нь өөрчлөгдөн шинэчлэгджээ.
Бидний олж үзсэнээр буриад болон монголын эрдэмдтийн олж цуглуулснаар одоогоор 10 гаруй цолны хувилбар байгаа бөгөөд эдгээр нь хоорондоо ижил төстэй зүйл ч байна, мөн ялгаатай зүйл ч цөөнгүй байна. Ер нь хурдан морины цол, ерөөс ардын аман зохиол нь амнаас ам дамжин өвлөгдөж, цаг цагт шинэчлэгдэн хувьсч явдаг тул хүн хүний нэмэн баяжуулалтаар хөгжиж байдаг байна. Тийм болохоор цол, магтаалын зөрөө мадаг нь өөр өөр байхаас ч аргагүй юм. 
Буриад ардын зарим туульд ч гэсэн хурдан морины шинжийг магтан дуулсан, хурдан морины цол гэж үзэж болохоор цөөнгүй зүйл тааралдаж байгаа нь эртнээс нааш хурдан хүлгийг эр хүний дотно нөхөр, сайн анд гэдгээр эрхэмлэж ирсэн нүүдэлчдийн уламжлалт сэтгэлгээ хадгалагдаж байгааг бидэнд илтгэж байна. Тухайлбал, буриадын эртний “Харалтуур хаан”, “Сагаадай мэргэн хүбүүн, ногоодой сэсэн басаган”, “Аламжи мэргэн” зэрэг туульд хурдан морины цол, магтаалтай төсөрхөг нэлээд хэсэг байгаа нь үүнийг гэрчилнэ. Энэ нь хожим буриадад хурдан морины цол, магтаал үүсэн бий болоход зохих нөлөөг үзүүлсэн байх магадлалтай юм.
Оросын эрдэмтэн С.П.Балдаевийн 1939 онд хэвлүүлсэн “Урданай буряад арадай соло” гэсэн эмхтгэлд түүний тэмдэглэж авсан нэгэн “Мориной соло” байгаа нь баруун буриадаас тэмдэглэж авсан бололтой бөгөөд эртний бөө мөргөлийн тусгал илүүтэй туссан байна. Энэ нь шарын шашин буриадад дэлгэрэхээс өмнө хэлэгдэж байсан цолны нөгөөд хожим нь ч гэсэн баруун буриадад шарын шашиныг хожуухан хүлээж авсантай ч холбоотойгоор шарын шашны нөлөө оролгүй хуучин хэвээр хадгалагдан үлдсэн байна. Тухайлбал:
Тэлеэ гүүнэй унаган
Тэншээ азаргын хүбүүн
Хурдан хүлэг морин
Солбон сагаан тэнгэрийн
Заяаhан хүлэг
Гүжир сагаан тэнгэрийн 
Үршөөhөн галдан... гэх мэтээр байгаа нь бөөгийн онго тэнгэрийн нэр энд дурдагдаж байгаагаас харж болно. 
Тэгвэл буриадын судлаач Лодон Линховойн “Агын буряадуудай урданай ёhо заншилнууд” /Улаан-Үдэ, 1999, 97-98, 105 дахь талд/ гэсэн номонд байгаа хоёр “Мориной сула”-ыг үзэхэд өмнөх цолыг бодвол бурханы шашны нөлөө ихтэй байна. Тухайлбал, “Ум сайн энхэ амар амгалан болтугай! Бурхан шэгэмэнийн шажанай...” гэх мэтээр тухайн морийг магтан цоллосон байгаа бөгөөд төгсгөл хэсэгт нь тухайн овоо тахилгын наадамд тухайн овооны нэрийг хэлдэг заншилтай байжээ. Үүнээс үзвэл агын буриадад бурханы шашин нэлээд хүчтэй дэлгэрч байсныг илтгэнэ. 
Мөн “Буряад үнэн” сонины 1990 оны 12-р сарын 27-ны №297 (18620) дугаарт хэвлэгдсэн хэзээ, хаанаас тэмдэглэж авсан нь үл мэдэгдэх нэгэн морины цол байгаа нь харин ямар нэгэн шашин номын нөлөө багатай, жинхэнэ эртний хурдан морины цолны шинжтэй байгаа нь бидний сонирхолыг ихэд татаж байна. Энэ нь бусад монгол туургатны хурдан морины цол, магтаалтай нэлээд төстэй бөгөөд, тухайн хурдан хүлэг морины бусдаас ялгарах шинжийг тоочин дурдсан байна. 
Буриадын нэрт эрдэмтэн Ш.Б.Чимитдоржиевын цуглуулганд байсан нэгэн “Морины цол” нь дээрхийн адил шашин, мөргөлийн ямар нэгэн шинж байхгүй мөн л цэвэр хурдан морио магтан дуулсан байна. Төгсгөлд нь цол дуудсаныхаа дараа нь дух магнайг нь айраг цагаагаар мялааж байх хооронд наадамчид “Турья, турьяа, турьянза. Турьяахысаа турьяанза аа-аа-аа-hай” гэж ард олон морины хэлээр түүрэлгэ хийж, уухайлан түрдэг заншил байжээ. 
Буриадын судлаач, эрдэмтэн П.С.Самбуевийн эмхтгэсэн “Дэлхэй дээрэ үнэн болоhон үйлэ ушарнууд” /Закаменск, 1994, с-27-28/ номд байгаа бас нэгэн “Мориной соло”-д эхэндээ бурханы шашныг магтан дурдаад шууд үргэлжлүүлэн хурдан морины онцлог шинжийг магтан дуулж, цолоо төгсгөдөг байна. Эдгээр цол нь хойд Оросын буриад нутгуудаас эртнээс нааш олж цуглуулсан хурдан морины цол магтаалууд юм.
Тэгвэл монголын эрдэмтдийн олж цуглуулсан буриадын хурдан морины цол нь мэдээж дээрх цолноос улбаатай болох нь тодорхой хэдий ч бас бага бага зөрөө байгаа нь ажиглагдаж байна. Тухайлбал, монголын эрдэмтэн Г.Гантогтохын цуглуулганд байгаа нэгэн цол нь шашны агуулга, үзэл санаа байхгүй, хурдан морины шинж төлөвийг магтан дуулсан уран сайхан хэллэгтэй байна. Мөн түүний 1982 онд Дорнод аймгийн Баяндун сумын уугуул иргэн Дашцэрэний Алтангэрэлээс бичиж авсан нэгэн цолыг “Арван гурван ноёдын дуун” буриадын ардын аман зохиолын цомирлогийн 408-410-р талд байгаа “Хурдан морины цол” нь өмнөх морины цолнуудын адил бурханы шашин, тэр дундаа Бандида Агбаан хамбын хот дуган дацаны тогтмол хийдэг найр наадамд зориулсан хурдан морины уралдааны цол бололтой байна. Уг цолонд хурдан морины шинжийг тоочин өгүүлэхдээ дөрвөн хүчтэнтэй, элин халих хан гарди, бүргэд мэттэй зүйрлүүлэн магтан дуулсан байна. 
Эдгээр цол, магтаалаас гадна Дорнод, Хэнтий аймгийн зарим буриад суманд хурдан морины цолыг тухайн нөхцөл байдалд нь тохируулан өөрөө зохиож, шинэ хувилбартай хэлдэг үгэнд цэцэн, ухаан хурц хүмүүс нэлээд байдаг байжээ. Тухайлбал, судлаач Д.Ханджавын тэмдэглэснээр тэдний нутагт /Дорнод аймгийн Дашбалбар суманд М.О./ бэлэн цэцэн үгтэй баатаржий харгана омогтой Дэлгэрийн Дүлзэн гэдэг хүн тухайн наадмын нөхцөл байдал, морины эзэн, унасан хүүхдийнх нь байгаа байдалд тохируулан шууд магтан цоллдог байсан байна. Эндээс үзвэл хурдан морины цол нь өөр зөндөө олон хувилбартай байсан байхыг үгүйсгэхгүй. 
Буриадууд наадам цэнгэлийг хийхдээ ихэвчлэн уул овоо тахих, сүм хийд босгохдоо наадам хийдэг болох нь түүхийн баримт, магтаал цолноос нь харагдаж байна. Хожуу үеийн монголд орж ирсэн буриад нарын хувьд ч гэсэн энэ хэв заншил саяхныг хүртэл байснаас үзэхэд энэ нь батлагдаж байна. 
Буриадын хурдан морины цолыг ажиглаж байхад нэлээд эртний хэлбэр, агуулгатай байгаа нь хурдан морины соёл буриадад уралдаан, наадам цэнгэл гэдэг утгаараа биш хэрэглээний талаасаа түлхүү хөгжсөнтэй холбоотой юм. Үүнийг буриадууд оросын нөлөөгөөр морийг эдлэж хэрэглэхдээ тэрэг, чарганд оруулах, газар хагалах зэрэг аж ахуйн ажилд сургаж хэрэглэж байсантай холбон тайлбарлаж болох юм. Тиймээс буриадад хурдан морины уралдаан нь төдий л хөгжин дэлгэрэлгүй зөвхөн мал аж ахуйг голлон эрхэлж байсан зүүн буриадад буюу хори, агын буриадад явцуу хүрээнд хэвшил болсон байдаг. Тэдний морь уяж сойх нь хүртэл халх монголчуудын морины уялаанаас эрс ялгаатай, морийг хөнгөрүүн, шавхраах маягаар л уяж сойхоос бус халх уяачид шиг тусгайлан сойж, уралддаггүй байсан юм. Тэгээд ч тэдний уралдаан нь бага зайд, богино хугацаанд болж өнгөрдөгөөрөө халх уралдаанаас ялгаатай бөгөөд энэ нь оросын хурдан морины уралдааны шууд нөлөө байсан юм. Мөн буриад монголчууд оросын соёлын нөлөөгөөр суурин соёл иргэншилд бараг бүхэлдээ шилжсэн нь нүүдлийн давтагдашгүй соёл болсон морины уралдаан төдийлөн хөгжих боломжгүй болгосон байна. 
Тийм болохоор хурдан морины цол зэрэг нь эртний маягаараа үлдэж төдий л боловсронгуй болж хөгжөөгүй байна. Буриадын хурдан морины цолны байдлыг ажиглахад хэд хэдэн онцлог харагдаж байна. 
Нэгд, эдгээр цол халх-монголынх шиг хөгжиж боловсронгуй болоогүй, анх зохиогдсон байдлаараа үлдсэн байгаа нь тэдний амьдралд эрхлэх аж ахуй нь ямар байр суурь эзэлж байснаас шалтгаалсан бололтой. Баруун талын буриадын морины цолны хувилбар цөөн, зүүн талын буриадын (ялангуяа Агын буриадын) морины цолны хувилбар харьцангуй олон олдож байгаа нь үүнийг гэрчилнэ. Үнэхээр ч баруун болон зүүн буриадын мал аж ахуйд бүрэн шилжсэн цаг хугацаа нь өөр бөгөөд тэдний мал аж ахуйд хандах хандалга нь ч өөр юм.
Хоёрт, буриадын хурдан морины цол нь шашин мөргөлийн тусгал нөлөө ихтэй бөгөөд энэ нь буриадын байршил зүүн тийшлэх тусам ихсэх хандлагатай байгаа нь зүүн талын буриадууд буддын шашныг эрт хүлээж, өөриймшүүлж хөгжүүлж авсантай холбоотой. Тэгвэл, баруун талын буриадын морины магтаал цол бөө мөргөлийн тусгал ихтэй байгаа нь ажиглагдаж байна. Буриад монголчууд анхлан халх монголд хамгийн ойр байсан цонгоолын Балданбрайбунглинг хийдийг 1738 онд босгосоос хойш нийт 40 гаруй дацан, 140 гаруй хийдийг босгосон нь шарын шашин төвдөөр дамжин монголд, монголоор дамжин буриад нутагт хүчтэй түгэн дэлгэрсэн байна. Энэ нь магадгүй Орос гүрэнээс буриад монголчууд өөрсдийн уламжлал, соёл, угсааг авч үлдэхэд нь томоохон нөлөө үзүүлсэн байх. 
Энэ байдал нь ч гэсэн тэдний хурдан морины цолны үг хэллэгт түгээмэл байгаа нь ялангуяа зүүн буриад тэр дундаас Агын буриадад шарын шашны нөлөө хожим нь хүчтэй байсныг гэрчилнэ. Тиймээс шашин хүчтэй дэлгэрсэнтэй холбогдуулан буриадуудын наадам цэнгэл нь уул овоо тахих, сүм дуган шинээр босгоход болон хуучин дуганыг тайж тахих тахилга, хамба лам, хувилгаан багшийн түрэ их найр цэнгэлд зориулан морь уралдаж, сур харван, бөх барилдуулдаг байжээ. Тийм учраас буриадын морины цол гуншинд шарын шашины холбогдолтой үг хэллэг түгээмэл байгаагаас мэдэж болохоор байна. 
 Гэтэл халх монголын морины цолонд шашны агуулга, учир холбогдолтой үг хэллэг нэн ховор, бараг байхгүй, дээрээс нь халх монголд хурдан морины соёл хүчтэй хөгжсэнтэй холбоотойгоор цол, магтаал нь нэлээд боловсронгуй, уран сайхан хэллэгтэй болон хөгжсөн байх юм. 

Халх, буриад хурдан морины цолыг харьцуулсан нь

Энэ өгүүлэлдээ бид халх, буриад хоёр морины цолыг харьцуулан шинжилж ялгаатай болон ижил талыг харьцуулан харахаас гадна уран сайхны талаас нь дүгнэн шинжлэх оролдлого хийсэн болно.
Буриадын хурдан морины цолыг ажиглаж үзэхэд тухайн уралдааны ерөнхий дүр, наадмын өнгө төрхийг бүгдийг нь эхэлж магтан дуулаад, түүний дараа тухайн мориныхоо хурдан шинж, язгуур шинжийг цоллон дуудсан нь түгээмэл байна. Бидний авч үзсэн 10 орчим морины цолонд энэ байдал давтагдаж байгаагаас үзвэл цол дууддаг ийм хэв загвар тогтсон бөгөөд тухайн тухайн үед морь цоллооч нь өөрийн авьяас билгээр шууд зохион хэлдэг байдал ч ажиглагдаж байна. 
Энэ байдал ч гэсэн дөрвөд, өөлд, мянгад, үзэмчин ардын хурдан морины цолонд ч давтагдаж байгаагаас үзвэл нийт монголчуудын түгээмэл үзэгдэл байжээ гэж дүгнэж болох юм. Бид энэ удаа “Буряад үнэн” сонины 1990 оны 12-р сарын 27-ны № 297 (18260) хэвлэгдсэн буриадын хурдан морины цолыг “Монгол ардын аман зохиолын дээж бичиг”-ийн /1982, УБ/ 138-р талд байгаа “Хурдан морь” гэсэн магтаал цолтой харьцуулан уран сайхан, дүр дүрслэлийг тодруулан гаргахыг хичээсэн болно. 
Буриадын хурдан морины цолонд:
Улас зон энхэ
Амар амгалан болтугай
Улаан үндэр мундаргын
Баруун жрд тэбсэгтэ
Уhата ехэ голнуудай 
Уулзаhан бэлшэртэнь
Хүхэ сэнхир добуунай
Орой дээр нь сугларжа
Хүнэй хүсэтэй хүбүүд
Хүсөө гарган барилдаба
Хүлэгэй хурдан унагад
Бай буляалдан харайлдаба
Түргэн мэргэн хүбүүд
Соло буляалдан харбаба... гэж наадам болсон дүр зургийг эхэнд нь тодруулан магтан дуулж, ямар ямар төрлөөр наадан цэнгээн хийж байсныг зураглан гаргасан байна. Эндээс харахад буриадын эрийн гурван наадам буюу сур харваан нь уул овоо тахих үед ихэвчлэн хийдэг болохыг илтгэж байна. Гэтэл бидний авсан халх морины цолонд эхэндээ тухайн хурдан морийг эзэн хүн нь ижил сүргээс нь хурдан гэдгийг мэдэн сонгож, уяж сойсон тухай оруулаад харин түүний дараа нь хэрхэн наадамд ирсэн тухайд нь өгүүлсэн байх юм. Жишээ нь:
Хэвтэж төрсөн 
Хээлтэй гүүний унага
Хангинаж хураасан
Хар азарганы үрийг
Хэзээний малласан сүргийнхээ дотроос
Энүүнийгээ хурдан гэдгийг 
Эзэн болсон хүн нь
Ажиглан ширтэн мэдээд
Олж түүнийг мэдээд
Онцгой хурдан гэж
Олон нийтийн наадамд 
Одоо барин уяад... гэж эзэн хүний морь таних чадвар, хурдан морийг шинжих талыг нь онцлон анхаарсан байна. Тэгэхээр халх, буриад хурдан морины цолны ерөнхий ялгаа нь эндээс тод харагдана. Цааш нь:
...Тавь хоног хагасаагаад
Ташаа махыг нь шуулгав
Тав хоног хагасаагаад
Таваг нурууг нь хатаав
Тааруу нэгэн хоолтой
Өл хоолыг нь тохируулав... гэж хэрхэн уяж сойсон тухай нь дурдаж байгаа нь халх морь уялааны онцлог байдлыг харуулж байна. Буриадад хурдан морийг ийм урт удаан хугацаанд уяж сойдоггүй бөгөөд богино хугацаанд хагсрааж уядагаараа онцлогтой юм. Тэгээд ч буриадын цолонд морийг хэрхэн уяж, сойсон тухай дүр дүрслэл төдийлөн алга байдаг.
Буриадын хурдан морины цол, магтаалд туулийн дүр дүрслэл, хэтрүүлэл, давуулал, ихэсгэл зэрэг уран сайхны аргууд түгээмэл байгаа нь ажиглагдана. Харин халх морины цолонд энэ байдал ажиглагдахгүй байгаагаас үзвэл тэдний сэтгэлгээ, ахуй байдалд өөрчлөлт орсныг бидэнд харуулж байна. Тэгээд ч энд харьцуулж буй хоёр цол нь нэг нь XIX зууны сүүл үеийнх нь нөгөө нь XX зууны дунд орчмых учраас ийм ялгаа байгаа болов уу. Энэ нь цаг үеийн тусгалаар халх цол нь хувьсан боловсронгуй болон хөгжсөн байна.
Буриадын хурдан морины цолонд хэтрүүлэл ашиглан хурдан морины шинж, үнэхээр хурдан гэдэг санааг илэрхийлэн гаргасан нь түгээмэл байна. Тухайлбал,
...Хартаганата газарые
Харгы гарган ерэгшэ
Харанхуй hүнийе
Гэгээрэл сасарган ерэгшэ... гэх буюу
...Түргэн, түргэн харайхадашни
Томо шулуун хийдэнэл
Хүшэлэн, хүшэлэн гүйхэдэшни
Хүрьhэтэ дэлхэй хүдэлнэл...
...Улаан тооhон бурьяа hэн
Үүлэ мана татаа hэн
Хүхэ добуун хүлгөө hэн
Хужирта нуур салгидаа hэн... гэх мэтээр тухайн морины хурдан шаламгай, бусдаас хүч, хурд давуу болохыг илтгэсэн уран дүрслэлүүд олон байна. Тэгвэл халх морины цолонд:
...Замд үргэлжилсэн тоосоор
Хуй шороо босгон
Хайртай хурдан хүлгүүд
Хурдан бушуу уралдав
Бяр шандасаа үзэлцэн
Баяр цэнгэлийн талбай
Баясгалант наадмын дунд
Ганцаар түрүүлэн ирэв... гэх мэтээр тухайн бодит байдлыг илүү дутуу чимэг, хэтрүүлэлгүйгээр дүрслэн илэрхийлсэн байна. Энэ нь тухайн хоёр цолны тод ялгааг илтгэж байгаа бөгөөд буриадад эртний туулийн хэлбэр, хэллэг хадгалагдан үлдэж харин халх морины цол нь орчин үеийн ахуй байдалтайгаа илүүтэй зохицон хувирсан байдал ажиглагдаж байна. 
Халх хурдан морины цол нь цаг үеэ даган хувирч өөрчлөгдөж, морь цоллооч нь өөрийн авьяас билгээр нэмэн цоллож болдог гэдэг нь дээрх хоёр цолонд хоюуланд нь адилхан харагдаж байна.
Мөн халх, буриад морины цолыг харьцуулан авч үзэж байхад буриадын цолонд нь тухайн хүлэг морийг ерөөн, магтсан шинж давамгайлж байна гэж үзэж болохоор байна. Тухайлбал,
...Иймэ байдал илажа
Эмээл дүрөө hунааhан
Ээрсэг хурдан туруутай
Ээм сагаан хүлэг мүнхэрэг... гэх буюу
...Дүрбэн хар туруугаа
Булад шэнги болгоорой
Дүтын хүйтэн булагhаа
Ундалжа сэнгээрэй... гэх мэтээр тухайн хурдан хүлгийг дараа дараагийн олон наадамд түрүүлэхийг ерөөн бэлэгдэхээс гадна тухайн морийг агт адуунаасаа онцгойлон ялгарч, хурдан шинжээ хадгалж байхыг ерөөн хүсэмжилсэн утга зонхилж байгаа нь халх морины цолноос ялгарч байна. Энэ нь эрт үеийн үгийн ид шидэнд итгэх итгэл бишрэлийн өнгө аяс бас илэрч байна гэж үзэж болох юм. Тэгтэл халх хурдан морины цолонд болохоор шууд бодит байдлыг тоочин өгүүлсэн нь давамгайлж байна. Тухайлбал:
Агуу төрийн наадам
Анхан ингээд эхлэхэд
Азарга эцэг гэдэг 
Агтын хурдан хүлгийг
Мэлмэгэр нүдий нь бүрхээнэ гэж
Хөхөл дэлий нь боогоод
Хурдан явахад саадгүй гэж 
Хур дэлий нь боогоод... гэх мэтээр тухайн морины шинж байдлаас нь илүүтэй уралдахад зориулж хурдан морио бэлтгэж янзлах талын зүйлийг түлхүү оруулсан байна. Энэ нь уг цолонд байгаа өөр бусад мөрөөр ч илэрч байна. Юу гэвэл уралдах газартаа очоод эргэх болоход морьдын олом юугий нь чангалж, эмээл, хазаарыг нь шалгаж байж морьд эргүүлдэг тэр ёсыг тоочин бичсэн байна. Гэтэл буриад хурдан морины цолонд ийм зүйл огт байхгүй бөгөөд харин хурдан морины эрэмгий, хурдан шинжийг товойлгон илэрхийлсэн уран сайхны дүр дүрслэл голлож байна. 
Эндээс харьцуулан дүгнэж үзвэл халх хурдан морины цол, магтаал нь ахуй амьдралтай илүү ойртсон, бодит байдлын тусгал ихтэй, амьдралд ойр, болж буй зүйлийг л уран сайхнаар магтан илэрхийлсэн шинж нь давамгайлж байхад харин буриадын хурдан морины цол нь эхлэхдээ уг уралдааны мөн чанарыг чухалчлан дурдаад цаашид уг хурдан хүлгийн шинж төлөвийг их сүртэйгээр, давуулал, хэтрүүлэл ихээр ашиглан уран сайхнаар магтан дуулсан нь голлож байна.
Буриадын хурдан морины цол нь эртний шинжээ илүүтэйгээр хадгалан үлдсэн бөгөөд үлгэр туульсийн дүр дүрслэл, уран сайхны хэтрүүлэл, давууллын ур маяг түлхүү ажиглагдаж байна. Энэ байдал нь халх, буриад хоёрт хурдан морины уралдааны мөн чанар, утга агуулга харилцан адилгүй хөгжиж ирсэн, гадаадын болон нийгмийн хөгжил хөдөлгөөн нөлөөснөөс болсон гэж дүгнэж болохоор байна.
Энэ удаа бид зөвхөн хоёр цолыг харьцуулан онцлог байдлыг нь тодруулах зорилго тавьсан бөгөөд дараа бид бусад угсаатны цол гуншинтай илүүтэй харьцуулж, бүрэн хэмжээний дүн шинжилгээ хийх болно


Дүгнэлт

1. Буриадын аж амьдрал, түүхэн нөхцөл нь тэднийг нүүдэлчин монголчуудын уламжлалт ахуй соёл, монголын нийт угсаатнаасаа хүнийсэж, ондооших, өөрийн гэсэн нүүдэл, суурин соёл иргэншлийн хосломол амьдралтай болоход нь томоохон түлхэц нөлөө үзүүлсэн байна.
2. Буриадын дээрх түүхийн нөхцөл байдлаас болж тэдний эрийн гурван наадмын анхны мөн чанар, утга учир, агуулга, үзэл санаанд томоохон өөрчлөлт орсон бөгөөд эртнээс нааш ойн иргэдийн хамааралд байж, эрхэлж ирсэн аж ахуй нь түүхийн урт удаан хугацаанд өөрчлөгдөн шинэчлэгдсэн нь тэдний уламжлалт наадам, цэнгээнд тусгалаа олсон байна. 
3. Буриадуудын хурдан морины уралдаан нь халх монголын хурдан морины уралдаанаас зарчмын зарим зөрөө гарсан нь оросын болон европын соёлын нөлөө туссаны илрэл болжээ. Тухайлбал, хурдан морийг унаач хүүхдийг “шодоог” гэж нэрлэдэг нь орос хэлний “сыдок” буюу хуучны морь унасан хүн гэсэн үгний сунжирсан дуудлага бөгөөд тэр нь яваандаа хэвшил болсон байна. Энэ мэтээр буриадын хурдан морины уралдаан нь бүхэлдээ оросын нөлөөгөөр монголын хурдан морины уралдаанаас ялгаатай, өөрийн гэсэн өвөрмөц хэв байдлыг бий болгосон байна гэж дүгнэж болох юм.
4. Буриадын хурдан морины цол нь халх монголын хурдан морины цолыг бодвол эртний шинжээ хадгалан үлдсэн бөгөөд тухайн цагийн түүхэн нөхцөл байдлаас болж төдийлөн хөгжиж чадаагүй байна. Хурдан морины цол магтаалд эртний туулийн үг хэллэг, дүр дүрслэл илүүтэй байгаагаас энэ бүхэн тодорхой харагдаж байна.
5. Буриадын хурдан морины цолонд шашин мөргөлийн санаа, нөлөө ихтэй байна. Баруун буриадын морины цолонд бөөгийн мөргөлийн тусгал илүүтэй туссан байхад зүүн буриадын ялангуяа хорь, агын буриадын хурдан морины цолонд буддын шашны нөлөө мэдэгдэхүйц их байгаагаас тодорхой харагдаж байна. Энэ нь буриадад уул овоо тахих, сүм хийд босгохдоо эрийн гурван наадмыг голлон хийж байсантай холбоотой болов уу гэсэн дүгнэлтийг хийж болохоор байна.
6. Буриадын хурдан морины цолыг халх хурдан морины цолтой харьцуулан үзэхэд эртний үг хэллэг, туулийн дүр дүрслэл давамгайлж, хэтрүүлэл, давуулал зэрэг уран сайхны аргуудыг түлхүү ашиглан илэрхийлсэн байхад харин халх цол нь цаг үеийн тусгалаар өөрчлөгдөн шинэчлэгдэж, илүү бодитой үйл явдлыг тусган цоллох болсон нь бидний харьцуулан үзсэн дээрх хоёр цолноос тод харагдаж байна.

Ашигласан хэрэглэгдэхүүн

1. Орос, буриадын эрдэмтэн С.П.Балдаевын цуглуулсан “Ураданай буряад арадай соло” /1939 он/ гэсэн эмхтгэлд байгаа Морины цол.
2. Лодон Линховойн “Агын буряадуудай урданай ёhо заншилнууд” /Улаан-Үд хото, 1999 он, 97-98-р тал/ номонд байгаа морины хоёр цолны хувилбар.
3. “Буряад үнэн” сонины 1990 оны 12-р сарын 27-ны №297 (18620)-т хэвлэгдсэн морины цол
4. Буриадын нэрт түүхч, эрдэмтэн Ш.Б.Чимитдоржиевын цуглуулганд байсан эртний нэгэн морины цол /2002 оны 2-р сарын 2-нд судлаач Д.Ханджавын тэмдэглэж авсан/
5. Монголын эрдэмтэн Г.Гантогтохын хувийн архиваас авч ашигласан хурдан морины цол. Энэ нь монголд суурьшсан буриадуудын дуудаж байсан цол бололтой.
6. “Арван гурван ноёдын дуун” буриад ардын аман зохиолын цомирлогт байгаа хурдан морины цол. Уг цолыг 1982 онд Дорнод аймгийн Баяндун сумын иргэн Дашцэрэний Алтангэрэлээс тэмдэглэж авсан ажээ.
7. “Монгол ардын аман зохиолын дээж бичиг” номын 134-р талд байгаа хурдан морины цол зэргийг ашиглав.

